
Kalaallit Nunaannut isertitaqarfiusinnaasunik nutaanik ataatsimut misissueqqullugit, 

nunap aningaasaqarneranik nukittorsaanissaq aammalu Danmarkimiit 

ataatsimoortumik tapiissutitigut (bloktilskud) pinngitsuuisinnaassutsip 

annikillisarnissaa siunertaralugu Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Misissuinerup inernera UPA27 nallertinnagu 

Inatsisartunut agguaanneqassaaq  

(Inatsisartunut ilaasortaq Erik Jensen, Siumut) 

 

Akissuteqaat 

(Nunanut allanut, Inuussutissarsiornermut, Aatsitassanullu Naalakkersuisoq) 

 

Aappassaaneerineq 

Aningaasaqarnermut Akileraartarnermullu Ataatsimiititaliap isumaliutissiissutaanut, 

siunnersuummillu peqqissaarullugu suliaqarneranut Naalakkersuisut sinnerlugit 

qutsavigaara.  

 

Siunnersuutaaqqaartumi siunertamik attassiinnartumik, missueqqissaarnermillu 

aallartinneqareersumik aallaaveqartumik ataatsimiititaliap naaperiaaniarsimanera 

Naalakkersuisut akuersaarpaat.  

 

Siullermeerinermi Naalakkersuisut erseqqissaatigisaattut aningaasaqarneq nukittunerusoq, 

aningaasaqarnerlu imminut napatinnerusoq Naalakkersuisut anguniagaraat. Tamanna 

pillugu ataatsimiititaliap allannguutissatut siunnersuutaa misissueqqissaarnernik 

ingerlasunik aallaaveqarnera Naalakkersuisut pitsaasutut isigaat. Taamaalilluni 

suliaareersut, ilisimaneqareersullu atorneqarsinnaassapput, assinganillu 

pisariaqanngitsumik marloriaammik sulineq pinngitsoortinneqarluni. Tamanna 

siullermeerinermi Naalakkersuisut isumaannut naapertuuppoq. 

 

Eqikkaalluni misissueqqissaarneq siunissami isertitassatigut, naleqarnerulersitsinissamullu 

periarfissanik siammasissumik isiginnittariaqarneranik ataatsimiititaliap oqaaseqaataa, 

Naalakkersuisut maluginiarpaat. Eqikkaalluni misissueqqissaarnerup nangillugu 

suliarineqarnerani ataatsimiititaliap oqaaseqaatai Naalakkersuisut ilanngutissavaat.   

 

Tamanna tunuliaqutaralugu misissueqqissaarnerit ingerlanneqartut 

naammassineqarnissaannut atatillugu isertitsissutaasinnaasunik, annaasaqaataasinnaasunik, 

inuiaqatigiillu aningaasaqarnerannut kinguneqaataasinnaasunik kiisalu Kalaallit Nunaata 

aningaasaqarnerata nukittorsarnissaanut, siunissamilu ungasinnerusumi ataatsimoortumik 

tapiissutit pingaaruteqassusiannik annikillisitsinissamut periarfissanik naliliinertalimmik 

eqikkaalluni misissueqqissaarnermik Naalakkersuisut UPA2027 nallertinnagu Inatsisartunut 

saqqummiussinissaannik, Aningaasaqarnermut Akileraartarnermullu Ataatsimiititaliap 

allannguutissatut siunnersuutigisaa Naalakkersuisut akuersissutigisinnaavaat.  

Taamatut oqaaseqarlunga Naalakkersuisut inassutigaat, Aningaasaqarnermut 

Akileraartarnermullu Ataatsimiititaliap allannguutissatut siunnersuutaa 

akuersissutigineqassasoq. 


